
Zaheer Khan CSK head
coach kümog

Trump-i jaokba ama Xi Jinping-i
September tatemlen US semdangtsü

Telemsa adokba putu masü, Putepshitsü nüngdaker : ASTD & DALT

Dimapur, Sept. 21 (TYO) :
Naga yimten tebilemtsü akoktsü
atema kati ka maitsütepi ochi
jembitsü nüngdaker aser ano
telemsa adokba putu tasen ka
masü saka Putepshitsü asoshi
ajaki tangatetba tajung agi
shisalemsateptsüla ta yashi
sangdong ka nung Ao Senso
Telungjem Dimapur aser
Dimapur Ao Lanurtem
Telungjem nati metetdaktsüogo.

Parnoki iba o ya anogo ishika
jakdang NSCN-lM lenir V.S.
Atem aser R.H. Raising nati
taoba Chief minister aser
governor Dr. S.C. Jamir anema
jembiba o meyiptsüba sangdong
ka nung metetdaktsü.

Naga nunger yimten lenir tain,
Dr. S.C. Jamir ama ka anema
NSCN-IM lenirtemi paji Naga
nunger atema jembitsü shimba
masü aser pai Naga yimten ken
o jembitsü temeten mali ta
metetdaktsübaji tia majung aser
kanga mangatet jembiba o ka

asütsü ta ASTD aser DALT nati
metetdaktsü.

Aji oda, kati ka o
magizüktetbaji Democracy nung
tim dang saka Naga nunger kati
pa temeten mejembitettsüsa
nokdangbajibo  democracy nung
tim masü ta parnokisa
metetdaltsü.

Dr. S.C. Jamir ama yimten
yimsüsürtem mapa nung
aitsütsüsa mesüra ken o
ashishiteptsüsa alitsüa akok,
ajisüaka pai jembiba o
magizüktetba ajanga pai par lima
aser nübortem asoshi
mejembitsüla ta  masü,
democracy nungbo senso ajak
temeten kasasa lir ta ASTD aser
DALT-isa metetdaktsü.

Naga yimten nüchiso asoshi
inyaka aruba mapatem ya shinga
jurila telok meyonga masü, saka
iba mapa nung Naga nunger
lenirtem, lokti, arogo aser linük
tenzükertem ajak dena lir, anungji
Naga nunger yimten telok

shingaia parnokji Naga
nungertem dang nungi temaba ta
mebilemtsüla ta Dimapur nung
Aor lokti ana telungjemi
metetdaktsüogo.

Naga nunger küm aika yimten
ken o tatembang ka küma
mejemteti timtema arudagi,
anungji tanü ama mapang ya
asenok asoshi shisa talang agi
asenok yimten temeten otsü
jembia bentettsüba mapang lir ta
parnokisa ashi.

Tanü ama asenok telok aika
kümer aliba mapang, kati ka
aitsütepba, tain mezüngshiba aser
pei dang shitak ama bilemba
shisatsü aser mapatem agibo
lungjemtsü melen telemsa taliang
adoktsü ta parnokisa ashi. “Naga
yimten ken o madak kiburji
shinga teloka masü saka Naga
nungertem lir aser joko Naga
nungertemi parnoksasa
telemtetba agitettsü koka
kümogo,” ta ASTD aser DALT
natisa metetdaktsü.

Nagaland voters lakh 5 shi dangi notices yoktsü
Kohima, September 21, 2026
(TYO): Nagaland nung tang
teinyakdak Special Intensive
Revision (SIR) nung shilem ka
ama voters lakh pungu shi kati
2005 electoral roll den meputepba
atema notices angutsü imlar.

SIR kübok draft electoral roll
sayaba sülen anogo ka lir
Additional Chief Electoral Officer
(CEO) Awa Lorin-i osangbener
den jembidang "mapping exercise
nung voters 9.33% shi ka no-
mapping category kübok adenba
sayuogo aser 27.31% tashi
mapping anomalies liasü, item
ajak züngsema vote enoktsür
36.64% shi akümer" ta ashi.

2005 electoral roll nung
tenüng medensemer mesüra
2005 roll nung pa ta kuli
magütsüteter nem bangdak
Electoral Registration Officers
(EROs) aser Assistant Electoral
Registration Officers (AEROs)
ajanga notices yoktsü ta pai ashi.

Item voters-i EROs/AEROs
tsüngda nüngdakba kulikatettem
sayutsüla aser ibaji parnok asoba
anogo mesüra küm nung
ajemdaker agitsü ta Lorin-i ashi.

"Nenoki agütsüba kuli aser
kulikakettem nung temulung süa
agizükra final roll nung nü tenüng
adentsü. Ajisüaka kuli mesüra
kulikaket magütsütetra
November 22 nü sayatsü aliba
final electoral roll nung nü tenüng
madentsü akok" ta paisa ashi.

2005 electoral roll nung
madenba nisung ka tang aliba roll
nungi automatically magientsü
aser 2005 roll nung alir ka den
sendakteptsü mesüra voter tasen
ama tenüng enoktettsü akok ta
paisa shisem.

September 20 nungi October
20 tashi claims and objections
period ajanga chichiba voters-i
Form-6 ajanga nüngdakba
kulikakettem agüja tenüng
züluoktsü maongka agütsür ta
Chief Electoral Officer
Bhagyashree Banayat-i ashi.

Kasa mapang tsüngda voters

tasentemi tenüng agütsütsü akok
aser parnok rongnung October
1, 2026 tashi nung arishi küm
18 ajungertem adentsü ta CEO-
isa ashi.

EROs-i headquarters, district
headquarters mesüra polling-
station level nung hearing camps
alitsü aser iba maparen ya
November 18 tashi nung
tembangtsü ta Lorin-i
metetdaktsü.

SIR den sendakba forms
aser information ajunga BLOs,
election offices aser CEO
website nung lir aser online
ajanga applications agütsütettsü
ta paisa ashi.

SIR enumeration forms nung
Aadhaar dendaktsüba atema
Banayat-i "SIR maparen nung
Aadhaar number agütsüba ya
optional lir aser Aadhaar ya
citizenship indang kuli masü" ta
jangjatsüogo.

"Electoral roll nung Aadhaar
seeding masür aser enumeration
form ajanga Aadhaar aser mobile-
number details meshiba ya
voluntary lir" ta laisa
jangjatsüogo.

Nagaland SIR ajanga nisung
lakh 1.59 tashi asüba, absent/
shifted mesüra tesem aika nung
tenüng züluoka aliba putetogo ta
laisa ashi.

August 16 nungi September
14 tashi enumeration phase
mapang voters 13,57,208-i
Enumeration Forms agütsüogo
ta CEO Banayat-isa metetdaktsü.

SIR ajanga tasür 29,944
(2.13%), absent, permanently
shifted mesüra other categories
1,23,749 (9.12%), aser tesem
balala nung züluoka alir 5,059
(0.37%) bushitetogo ta laisa ashi.

District tem rongnung
Dimapur nung uncollectable
Enumeration Forms 36,629,
Chümoukedima nung 28,626,
Kohima nung 24,178 aser Wokha
nung 11,500 liasü. Külen, voters
3,297-i parnok Enumeration
Forms meyipa magütsü.

Aor lanurtemi NSCN-IM aser NPF lenir o aitsür,
NAGA YIMTEN TEL ATETBA KATI ARUTSÜ AKANGER
Mkg. Sept.21 (TYO) : Tawa
NSCN-IM lenir V.S. Atem aser
R.H. Raising na den ano NPF
tongti zülur Achumbemo Kikon
nungertemi Naga yimten  lenir
Dr. S.C. Jamir anema ken o
tamajung metetdaktsübaji aitsür
aser meyipa agitsüla ta Ao Lanur
Telongjem sangdong ka nung
ALT Convenor Wb. Imnaonen
Pongen aser Co-Convenor Wb.
Tia Longchar nati
metetdaktsüogo.

Ao Lanur Telongjem tentet ya
alima nung alir Aor lanur ajak
telungjem sabang ka tentetba lir
aser iba telungjem tentet
mendentiji Mokokchung town lir.

Tanü ALT sangdong ka nung,
tawa NSCN-IM lenirtemi
Dr.S.C. Jamir nem Naga nunger
yimten ken o jembitsü temeten
agüja mali aser paji Naga yimten
ken o jembitsü shimtetba okatsür
ka masü ta jembibaji pa
mezüngmeshia jembiba o ka lir,
anungji onoki item o ji aitsür aser
kenyongi magizüker ta kanga
ajangajanga metetdaktsüiogo.

Tanü Naga yimten nüchiso

bushir telok 37 kümogo aser
item ajak rongnung NSCN-IM
nem dang Naga yimten ken o
jembitsü tashi aser temeten agüja
lir ta kodaser bilemer (?) ta Aor
lanurtemisa ta tasüngdangba ka
agütsü. Tatsüba agi, 1929 küm
Naga nungertemi Simon
Commission nem tezüluba nung
Naga yimten temeten ken o
agütsüba mapang  V.S. Atem aser
R.H. Raising na kong liasü ? 1951
küm Naga Plebiscite agidanga
parnok kong liasü ? Mesüra 1958
küm Ungma nung  Naga People’s
Convention alidang parnok kong
liasü ? Naga yimten temeten
jembitsüba ya Naga nunger senso
shia temeten lir ta ALT-isa
metetdaktsüogo.

Yimten nung tangatetba balala
lia hai-haura mekateptsübaji tim
dang, saka yimten lenir
Dr.S.C.Jamir ama ka
mezüngmeshia amshibaji
magizükteter aser maremzüktettsü
ta Aor lanurtemisa metetdaktsü.

Pa taküm samatsütsü
pezüben tashi meranger
makokba agi NSCN-IM lenirtem

temulung masür asü ? Parnoki
S.C.Jamir yimten senmang mali
samatsütsü bilemer asü ? Itemji
amajok dang asütsü aser
Dr.S.C.Jamir aser par
medemertemi Naga nunger atema
inyakba otsütemji temelenshia
memelenshitettsü aser taidoka
maidoktettsü ta lanurtemisa
metetdaktsü.

Kasa sangdong nung, ALT-isa
Nagaland MLA aser NPF
Secretary General Achumbemo
Kikon-i Dr. Jamir mezüngmeshia
paji " tambur ser kanga ariteper"
ta jembiba o jagi Aor lanurtem
mulung kanga yiruogo, Ibaji
kodang bilemdangdir, Kikon-
bajiang ‘Lanur ser ariteper’
asütsü,  anungji iba ama o ji
mejembitsüla ta metetdaktsüogo.

Naga yimten tebilemtsü ya
tatem küma telemtetba tajung kati
arutsü kanga nüngdaker, anungji
Naga nunger ajak ajangzüktsüsa
“Framework Agreement” aser
“Agreed Position” nung lateta
aliba onüktem nung amendaker
latettsüla ta Ao Lanur
Telungjemisa metetdaktsüogo.

Dr. S.C Jamir R. H. Raising   V. S Atem

AYIMOKTSÜR
Ungma Senso Mungdang ajungben rongdak ken o ka
alinung Süngküm kübok alir aser bendanglen alir senso
ajak, Süngpu nungi Poti tashi 24th Sept. 2026 11:00 AM,
Arok Sapang nung jateper. Shiba marulir senchi tulu alitsü
ta sangdonger.

Dimapur, Rongjui/Sept. 21
(TYO): Kohima Town
telungzük aser temeket nung
sentong balala agitsü atema
temelaba agiba inyakyim
Kohima District Administration-
i melenshitsüogo.

District Magistrate Kohima,
B. Henok Buchem-i sangdong
ka agütsüba nung, sentong
balala agitsü asoshi temelaba
meshia lokti tentet aser
institutions balala nungi
applications agütsüba tali
akumba mechi iba mera ya agir,
ta ashi.

Tapet No Objection
Certificates (NOCs) aser

documents agütsüba sülen ang
item sentong agitsü asoshi jelia
temelaba agütsütsü, ta ashi.

Sentong mapang nüburtem
aser traffic tajungba nung
ketdangsütsü, nüburtem
kumzüka ayutsü, metokmeperi
ajemdaktsütsü aser nüburtem
nem timtem agütsüba azüoktsü
nükjidong nung iba mera ya agir.

Application agütsüba
mapang, talisa gari senzüba,
traffic ozüng aser nüburtemi
amshiba lenmang tem nung
kongshitsüsa sentongtem atema
Police nungi NOC adentsüla
aser Traffic Police nungia NOC
alitsüla, ta ashi.

Municipal area telungzük
nung sentong tem agitsü atema
Kohima Municipal Council
(KMC) nungi NOC
nüngdaktsü.

Maneni sentong ayonger
temi sentong agitsü tesemtem
nung ajemdaker Village
Council, Khel Council mesüra
Colony Panchayat nungia NOC
meshitsüla, ta ashi.

Iba den ano nüngdakba
department, ketdangsür,
institution, ali kibur mesüra
stakeholder nungia sentong den
apet temelaba mesür NOC
meshitsüla, ta sangdong
ajangasa ashi.

Kohima nung sentong ayongzüktsü atema inyakyim melenshir

Dimapur, Rongjui/Sept. 21
(TYO): Tuensang district kübok
Chendang Saddle yimtsüng
nungi Langshi Chang tepsettsü
merangba atema Chang Khulei
Setshang (Chang Tribal
Council), Chang Wedoshi
Setshang (Chang Students'
Conference) aser Changsao
Thangjam Setshang (Chang
Women Organisation) ajanga
khukhua aitsüogo.

Chang lokti tentet tulutiba
asem yagi sangdong ka nung
ashiba agi, Langshi dak
September 16 nü Medochülie
Rürhie-i akha, shiba Chiechema
village, Kohima district nungi lir.

Iba tatalokba ya taoksatsüka,
khenyongi tai aser magizükteter
aser iba timtem ajurur alisang
ya par kibong mesür aser
aayangi arua liasü, ta parnoki
ashi.

Parnoki ozüng amshiba
agencies tem dang tekeraba
nung indang-indanga
bushisüngdanga Arms Act
densema tapet ozüng kübok
aibelener nem temerenshi
agütsütsü ayongzüka liasü.

Iba aibelen nung atsü-anem
makatsü aser ozüng agi melaba
ama obendang shidak agütsütsü
parnoki ayongzük.

Lokti asem yagi
ketdangsürtem dang ano timtem
ajuru alisang aser par kibong
nem medical, legal aser
administrative tsütsü teyari
agütsütsü agütsütsü ayongzük
aser bushisüngdangba nung
menuba mesüra mapa shidak
meinyakba ajanga nüburtemi
rule of law nung temulung lema
aliba samatsü, ta ashi.

Parnoki iba ken o maneni
repranga atatsü ta metetdaktsü.

Chang lokti tentet temi tekeraba
nung bushisüngdangtsü akhanger

Mokokchung, 21st Sept.
(TYO): Inspector General (IG)
CRPF Manipur and Nagaland
Sector aküm kübok 173 Bn.
CRPF, Airfield Dimapur-i
ayongzüka C/173 CRPF Camp
Mokokchung nung ‘Civic
Action Program 2026-27’ nungi
nüngdakbapur nem teyari
tzübong (water storage tank)
lema agütsüba sentong ka Sept
21 nü agia liasü. Tzübong ajak
senteper 11 agütsü aser item
teyariji kija, arogo aser school
kar nem lema agütsü.

Iba sentong nung tongti
tesemdanger Mokokchung
SDO (C), Temsuchuba Jamir-i
jembidang, CRPF-i linük ajunga
nüka tawabangba agütsüba den
ano Mokokchung district nunga
nübur ayipjangdakja yimjung
mapa den iba ama nübur
nüngdak reprangteta inyakba
asoshi pelaba metetdaktsü.
Paisa iba ama mapa ya ano
tarutsü nunga maneni
achayanga inyaktsü paisa
mepishia ayongzük.

Sentong nung tetushi

tesemdanger Subash Arambam,
Asst. Director, Printing and
Stationery Mokokchung; Er. T.
Imlisunep Ao, Principal,
Government ITI Mokokchung;
P. Nilakanta, Asst.
Commandant, C/173 Bn. CRPF
Camp Mokokchung; SI/GD
Himanshu Dobhai CRPF,
parnokia shilem balala agia
tepela o den tayongzükba otem
lemsatep. Iba sentong nung
Mokokchung DEF Church
Pastor, L Temjen Jamir-i
temaotsü meshia sarasadem.

CRPF Civic Action Program kübok teyari agizükertem den sentong nung tongti shilem agirtem
külemi tangokba noksa nung angur. (Mokokchung, 21st September, 2026)

CRPF-i Civic Action Program nungi Mokokchung nung nüngdakbapur yari

Dimapur, Rongjui/Sept. 21
(TYO): Nagaland nung
Universal Health Coverage
(UHC) amshiba, talisa CMHIS
kübok institutional framework,
service delivery, technology,
financing aser sustainability
measures tejangjaba nung
angatettsü mechi Government
of Manipur nungi ketdangsür
temi September 18-19, 2026
anogotem state semdanga liasü.

UHC ya senotsü tsütsü
tebilemtsü makai nüburtem nem
health services tajung agütsütsü
asoshi lir. India-ia Alma-Ata
Declaration (1978), Declaration
of Astana (2018) aser SDG 3.8
ajanga 2030 tashinung UHC
awajemtsü asendenshir inyaker.

SHA Manipur-i Universal Health
Coverage atema state semdang

Department of Health &
Family Welfare-i Nagaland
Health Protection Society
(NHPS) ajanga AB PM-JAY
aser CMHIS sentong tenzüka
mapa kuma inyaker. 2022 küm
nungi CHMIS yagi AB PM-
JAY kübok mayimjemba senso
tejangja ajunga ayimjema
senotsü tsütsü tashi itshitsür
aser UHC tejakleni bener aor.

Manipur sorkar ketdangsür
temi State semdangba mapang
state ana tsüngta ajangshiba
aser yimya tajungtem lemsatepa
ano maneni shisa lemsateptsü
aser public health insurance aser
UHC tashi itshitsü atema
lungjemer inyaktsü pangjemtepa
liasü.

Dimapur, Rongjui/Sept. 21
(TYO): Shiranger, teyariteper
aser nüburtem asoshi
osangtsüsang aser teyari
temelaba nung agitettsü asoshi
District Hospital Dimapur-i
Helpline Number 6033979257
melenogo.

Mozüki nung services aser
sendakba osang agiba nung
yariteptsü aser osang agütsütsü
tebilemba nung iba helpline

number ya update asür. Mozüki
nungi osangtsüsang aginertem
asoshi number tasenba ya
'convenient point of contact'
ama alitsü.

Mozüki dak sendakba
osangtsüsang aser teyari atema
nüburtemi District Hospital
Dimapur Helpline den
6033979257 nung jembitsü
akok, ta sangdong ka ajanga
ashi.

DHD indang Helpline Number melenshir

Dimapur, Rongjui/Sept. 21
(TYO): Deputy Commissioner,
Chümoukedima, Polan John-i
sangdong ka nung Solid Waste
Management Rules 2026 indang
ozüng tem mapa kuma inyaktsü
metetdaktsüogo aser district
nung Municipal aser Solid
wastes ajanga ayong/tzü aliba
tesemtem menenba azüoktsü
asoshi totuyuba agütsü.

Sangdong nung
Chümoukedima district kübok
nübur ajunga dang ayong,
ayongnu, open drains mesüra
tzü aliba tesem nung solid waste
khenyongi meindoktsü
metetdaktsüogo.

Item totuyuba nung aibelener
nem tapet ozüng agi melaba
ama temerenshi agütsütsü, ta
sangdong ajanga ashi.

Chümoukedima kübok jana indokba
nung tenokdangba agütsür

Dimapur, Rongjui/Sept. 21
(TYO): Photo Electoral Roll
indang Special Intensive
Revision (SIR) dak sendakba
nung October 1, 2026 ya
qualifying date sür Dimapur
district kübok 1-Dimapur-I, 2-
Dimapur-II aser 3-Dimapur-III
Assembly Constituencies atema
Draft Electoral Roll 2026
adoktsüba sentong ka Deputy
Commissioner, Dimapur indang
office chamber nung September
20, 2026 nü agia liasü.

Iba sentong nung Dr.
Tinojongshi Chang, Deputy
Commissioner and District
Election Officer, Dimapur den
Dimapur district nung aliba
political parties ajunga nungi
teshimtet nisungtem aden.

Iba den Dr. Diana Patton,
ERO & ADC; Khiuzan
Kaurinta, AERO & EAC aser
Toshimongba Longchar, AEO

nungera dena liasü.
Sentong nung political party

nungi arua alirtem den
jembidang, electoral roll revision
ya August ita tenzük, ta Dr.
Tinojongshi Chang-i ashi.

Iba exercise mapang temsüa
alir nisung kar danga züdoka lira,
tarutsü nung enrolment atema
maongka agütsütsü, ta pai ashi.
Temotongshitsü aser tai aputsü
atema mapang peria agütsütsü,
anungji political party temi draft
electoral roll ya kanga junga
repranger metokmeperi lira
election office nem
metetdaktsütsüla, ta pai
ayongzük.

September 20 nü adoktsüba
draft electoral roll ya final
electoral roll masü aser
temotongshitsü aser tai putetba
maneni agizüktsü, ta Dr. Chang-
i jangjatsü. Final electoral roll ya
November ita adoktsütsü, ta

paisa metetdaktsü.
DC Dimapur-i nüburtem

den electoral roll revision indang
osang prokshitsü tongtipang lir
ta ashi aser political party temi
election office den amalitep
akatsü aser yariteptsü
ayongzüka liasü.

Election office aser political
party tem tesüiba mapanga
külemi inyaka aru, aser kasa
tangatetba nung ano maneni
inyaktsü ayongzüker, ta ashi.

Special Intensive Revision
(SIR) 2026 mapang draft
publication indang tongmelang
report ajanga ashiba agi, 2025
küm Dimapur district kübok
Assembly Constituencies asem
nung electors 1,25,703 liasü.

SIR 2026 mapang electors
36,629 delete süogo. Item
electors delet asüba sülen tang
Draft Roll 2026 nung electors
89,074 lir ta metetdaktsü.

Dimapur nung ACs asem indang Draft E-Roll adoktsüogo

Ladakh atema state jenjang meshia
Wangchuk-i kilometer 20 jajatsü

September 21, 2026 nü New Delhi nung Railways, Information & Broadcasting, Electronics
& Information Technology Union Minister Ashwini Vaishnaw-i Kerala nungi  MP tem den
senden amendang tangokba noksa nung angur.

September 21, 2026 nü Ghaziabad nung Dasna toll anasa Bharatiya Janata Party Tir, Nitin
Nabin-i lokti ka den jembiba noksa nung angur.

HON AUCTION & JAOKBA SANGDONG
Tsünglanglen shia aliba sen apur (tem) nem notice ka agüja gold ornaments
agüja ICICI Bank Limited dang nungi loan agiba sentsüh agüjang ta metetdakja
liasü. Ajisüaka sentsühji magütsütet nung hon osettemji October 22, 2026
anogo nung auction asütsü. Sen apurji süadoker süra telatetbatem ajakji par
senmanger (tem) dak benshitsü.

September 21, 2026 nü Srinagar nung Jammu & Kashmir
Legislative senden nung BJP lenirtemi NHM Employees dak
sendakba nung longkak aitba noksa nung angur.

T h i r uv a n a n t h a p ur a m,
Rongjui/September 21
(Agencies): Kerala kübok
Malappuram district nung
raliwalir pongu Kottapuzha
ayong nung tzümetsüng agi
ponger oba sülen tasümang ajak
nguogo, ta Hombarnü
ketdagsertemi metetdaktsü.

Amongnü aonung TK
Nagar anasa ajungben
tzümetsüng lendong nung nisung
trok ponger aoba sülen mapang
tatsüka tsüngda tasümang ana
angu aser Hombarnü ano
tasümang asem angu, ta
ketdangsertemi metetdaktsü.

Revenue minister A P
Anilkumar-i, ayong nung tzü
level ajema akümba sülen

maneni Hombarnep nungi
tasümang bushi tenzük, ta
metetdaktsü.

Osangbenertem den
jembidang pai, "Iba ayong nung
tzü ajema kümogo, anungji kobi
melii samaba nisung ajak
angutsü imlar," ta metetdakja
liasü.

Asürtemji, Tirur nungi arrshi
küm 69 Parannaparamban
Muhammed, Edarikode nungi
Mangadan Anas (32),
Karuvarakundu nungi Rahim,
Vandoor  nungi Kuppanath
Sajjadh aser  Kottakkunnu
nungi Chett iyarmmal
Kuruppath Rafiq nunger liasü.
Par ponguprongla ya
raliwalirtem liasü, ta

ketdangsertemi metetdaktsü.
Ano maneni tanüngba

nisung ka Sajitha (26)
bushidar; la ayongküm nung
süoshi teshidak mapang nung
tzümetsüng agi ponger ao.

Nilampur nungi Congress
MLA, Aryadan Shoukath-i,
"Onoki maneni samaba tetsür
ka bushidar. State sorkar den
NDRF-i yar itepa samaba
nisung bushidar. Ghonda ishika
tsüngda  tasümangji angutsü
imlar," ta metetdaktsü.

Hombarnep 6:30 ako nungi
National Disaster Response
Force (NDRF), Fire & Rescue
Services aser iba tesem nung
alir temelungertemi tasümang
bushi tenzüka liasü.

New Delhi, September 21
(Agencies): Rashtriya Janata
Dal (RJD) lenir, Tejashwi
Yadav-i, Bihar nung tzümetsüng
lendong nung nisung aika asüba
mapang nung state nung BJP-i
aniba NDA sorkar i Ato
kilonser, Narendra Modi asoba
anogomong sentongtem nung
sen crore aika indokogo, ta
metetdaktsü.

Patna nung osangbenertem
den jembidang assembly nung
opposition lenir Tejashwi-i,
"Tzümetsüng ajanga nisung
lakh 45 dak tali kongshiogo.
Tan mongpu nung tzünglu
shilem 35 ajema aruba ajanga
Bihar tesem kar nung
tsüngsarusa tensa lir.
Tzümetsüng lendong nung
nisungtem asür saka Ato
kilonser asoba anogomong
nüngtem nung 'diya-baati' nung
sen crore aika indokogo," ta
metetdaktsü.

Paisa Ato kilonser asoba
anogomong nung sen aika
indokba ashishiba den külemi

New Delhi, September 21
(Agencies): Ladakh nem state
jenjang agüjang ta takhangba
agütsü tenzükba sülen küm
anabuba nung ayaokba mapang
nung September 23 nü climate
activist, Sonam Wangchuk-i iba
takhangba agüja kilometer 20
jajatsü.

Yaküm September 24 nü state
jenjang takhangba agüja longkak
aitba mapang nung nisung pezü
asüba bilemtetba September 24
nü sentong ka agitsü.

Ladakh nung lenirtemi,
yaküm longkak aitba mapang
asürtem nem senotsü teyari
agüjang aser longkak aitertem
anema benoka aliba ken o ajak
agienang, ta akhanger.

Ladakh nungi lenirtem aser
Union Home Ministry nungi
ketdangsertem aiben senden
mena arur, ajisüaka tang tashi
nung telemtetba magiteter.

Wangchuk densema lenirtemi
September 19 nungi 24 tashi
longkak aittsü sangdonga liasü,
ajisüaka tsüngsang majungba agi
thinen.

Ladakh administration-i
takoksa angur kibong shia nem

sen lakh ter pongungu (15) aser
yirur shia nem sen lakh asemsem
agütsütsü sangdong, ajisüaka
Wangchuk-i melung mesüi,
"Senotsüji kanga ishika dang. Ni
mepelar," ta metetdaktsü.

Yaküm longkak aitdang rara
adokba sülen anogo ana dang lir
September 26 nü National
Security Act kübok Wangchuk
pua liasü. Pai ajungshia rara
adokdaktsü ta pa nem tai
tonglokja pa apuba sülen taküm
March ita nung ang pa chioka
liasü.

2019 küm August ita nung
Arrla 370 agienba sülen Ladakh
ya Union territory ka tentetja
liasü. Iba mapang nungjagi
lenirtemi state jenjang akhangba
den külemi linük temzüng nung
Sixth Schedule kübok
tekümzükba akhanger.

Ladakh nunger sobaliba, oshi
aser taginüba onük balala
asadangtsü atema 2023 küm
Union Home Ministry-i
committee ka tenteta liasü.
Ladakh nungi lenirtem aser
Centre sorkar tsüngda senden
pezüben menogo, ajisüaka tang
tashi tenangzükba mataloktsür.

Kerala nung raliwalir pongu tzümetsüng lendong nung asü

PM CARES fund nungi Bihar
nem sen kwi agütsü?, ta
asüngdang.

"Election mapang nung ang
Centre sorkari Bihar bilemteter
asü?" ta pai asüngdang.

Paisa Union agriculture
minister Shivraj Singh Chouhan
danga 'tzümetsüng agi
kongshiba tesemtem dang masü
tsüngsarusa aliba tesemtem-a
semdangtsüla', ta ashi.

"India  sorkar nung
agriculture minister-i
tsüngsarusa aliba tesemtem
semdanger asü? Pai temalen
aliba tesemtem dang semdang.
Agriculture minister-i
semdangogo, anungji pai
tsüngsarusa aliba tesemtema
semdangtsüla liasü. Ali hectare
aika nung tsünüba aonsotsü
raksatsüogo," ta pai
metetdaktsü.

Aluyimertem nem senotsü
teyari agütsütsüla, ta shia
Tejashwi Yadav-i, gol ana
aketba sorkari (Centre nung
BJP sorkar aser state nung BJP

sorkari) tsüngsarusa agi
kongshiba aluyimer shia nem
sen 15,000 teyari agütsütsüla, ta
ashi.

Bihar nung Ganga ayong
densema ayong aika nung tzü
level tali atuba ajanga district
aika kongshia tsümetsüng agi
nisung lakh 40 dak tali
kongshiogo, ta state Disaster
Management Department-i
metetdaktsü.

State sorkari SDRF aser
NDRF team aika lemzükja
kümzükba maparen inyakba den
külemi community kitchens aser
relief camps aika amenoka
nüburtem jenokdakja lir.

Hindustani Awam Morcha
(Secular)-i Bihar  Chief
Minister's Relief Fund nem sen
lakh 11 tenla agütsüba den
külemi party MP tem, MLA
tem aser MLC temi ita ka
itasen tenla agütsüogo. BJP-ia
tenla sen lakh 51 agütsüogo
aser BJP National Tir Nitin
Nabin-i ita asem itasen tenla
agütsütsü nangzükogo.

Nisung aika asüdang PM asoba anogomong nung sen aika indok: Tejashwi

Lucknow, September 21
(Agencies): Samajwadi Party
aser Congress nati 2027 küm
Uttar Pradesh Assembly elections
nung parnok longjemer
tokteptsü, ta sangdongogo.

SP tongti Akhilesh Yadav-i,
Samajwadi Party-i Congress den
longjemer tokteptsü, ta mapang
shia jembia arur, ano Congress
lenirtemia UP assembly election
nung SP den longjemtsüba dak
alaka tanga lenmang mali, ta
jembir.

Ano külen BSP tongti
Mayawati-ibo Congress mesüra
Samajwadi Party den lokteptsü
atema mejembir. AIMIM tongti,
Asaduddin Owaisi-ibo Akhilesh
Yadav dang party ana lokteptsü
aiben mepishia arudar.

Ano Congress nung lenirtem
karibo Mayawati mesüra
Chandrashekhar Azad Ravan-i
aniba party den loktepner.

Congress lenir Rahul Gandhi-
ibo Akhilesh Yadav-i aniba SP den

lokteper tokteptsü melungogo,
anungji tanga party tem atemabo
takdang mali.

Congress-i, taruba election
nungbo Akhilesh Yadav-i
melungba ama masü saka
Congress-i melungba ama
inyaktsü aser Congress-i menden
shimtsü ta metetdaktsüogo.

Ano külen Samajwadi Party-
i, teloktep nung mangatettep kar
danga adokra parnok kijai
menden ajak (403) nung
tokteptsü, ta metetdaktsüogo.

UP election atema Congress-
i tekeraba nung menden lemsaner
saka Samajwadi Party-ibo party
ana tsüngda menden lemsatsü
atema mariteper.

Congress lenir Imran Masood-
i, Congress-i party candidates
toktepdaktsütsü atema Samajwadi
Party nem menden 150 dak tali
list ka agütsüogo, ajisüaka tang
tashi nungbo Samajwadi Party-i
telangzüba magütsü, ta
metetdaktsü.

UP election nung Congress-SP longjemer tokteptsü

Auction ji table nung agüja aliba address/es aser anogo/tem nung agitsü. Mapang: Nikongdang
3.00 ako nungi nikongdang 6.00 ako tashi.
Jelia osang memetetdaktsüi auction anogo/mapang/yimya melenshitsü atema ICICI Bank
dak temeden lir. Iba auction dak sendakba telatetbatem tejangja metettsü asoshi
tejangrartemi temalen agüja aliba Branch/es semdangtsü akok.

Ajaki merangdanger makoker !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Tang mekazüka aliba Nagaland ya dang masü saka
Nagaland den sentaktepa oagi aliba, külen
Myanmar aser külen Manipur, Assam aser

Arunachal Pradesh kübok aliba Naga nunger lushi ajak Naga
yimten yimsüsüba ka kübok lungjema alitsü aser iba Naga
yimtenji “Independent country’ ka asütsü ta Naga
nungertemi 1929 küm nungi jembia aruba yimten ken o
matalok aser mekoktet ser Naga nunger kati ka aitsütepba
mapangji tang ya lir. Tamalenbo Naga nunger yimten
telungjem ka ser India den Naga nunger India kübok alena
meyui chioktsü asoshi jembia aru saka tanübo Naga nunger
yimten nüchiso bushir zünger mezünga küma yur, Naga
yimten nüchiso asoshibo tejembir mali kümogo. Aji oda,
akhidangbo Naga nungertem nem yimten temeten
magütsüi timtemdaktsüba agi, asenoki India yimten aija
aru saka tangbo asenoki India aitsür masü saka asenok o
asenok na aitsütepa amunger. Atangji, aji nisunger yimya,
kechiyong nisung shingaia tamakok maginer. Aji oda, Naga
yimten nüchiso atema raraba tongpang nung onoki tamakok
nguogo ta Naga nunger yimten nung inyaker kati ashitsübaji
tasak. Ajisüaka, kodang asenoki asen tamakok mimshidir
aser asen tamakok agi tangar tamakok kümtsütsü merangdir,
iba jagi tamakok dang masü saka pei nübortem timtem
takoksa tia tului yoktsü. Tanü Naga nungertemi ajuruba
timtem takoksa tiaji ibaji lir. Naga Club aser NNC mapang
nungi tang NSCN teloktem tashi nung Naga yimten nüchiso
aser Naga nunger lushi ajunga ka küma lungjema alitsü
temeten, tangatetba aser temulungtetba nung bendanga
agüja inyaka aruogo. Aji oda, Naga People’s Convention
teloki 16 Point Agreement ajanga Nagaland state akümba
onüktem rongnung kabo Naga yimten nüchiso jenjangsa
menguaka, Naga nunger lushi ajak Nagaland yimten kübok
bener aittsü asoshi telemtetba agia lir. Iba jagiang yashi-
yakanü tashi Nagaland tatar senden nung tebang o dang
süaka, Naga nunger lushi ajak Nagaland state kübok bener
aittsü asoshi telemtetbasa telemtetba agia aruba asenoki
angashiogo. Ajisüaka, tanübo Naga nunger asoshi Naga
yimten nüchisoa mangutsü aser Naga nunger lushitema
Nagaland state kübok melungjemtettsüsa kümogo. Ibaji
Naga nunger ajaki meteta lir. Iba jagiang, tang India den
Naga yimten telok balalai tangatettep ken o yanglua aliba
nunga item tongtibang ken o jibo shisema mangur. Ibaji
kodang bilemdangdir, India den Naga yimten tatembang
küma telatetba ka dangi marudangyongi asenok Naga
nunger yimten tongpang nung tamakok nguogo ta meteter.
Iba tamakokji majung saka asenoki agizüktettsüla. Aji oda,
iba tamakokji Nagaland state akümertem kija tamakoka
masü, NNC telok kija tamakoka masü aser NSCN teloktem
kija tamakoka masü saka ajaki pei pei akok merangdanger
makokba arok tamakok ka lir, anungji takokang rakteptsü
masüji, tamakok nunga külem tamakok kümer, iba tamakokji
Naga nunger ajak kasasa lemsaa agitsüla. Iba tangatetba
nung, Nagaland state akümertemia onokia merangdangogo
makoka ta shitetra, kasaji NNC aser NSCN teloktemia onoki
merangdangogo saka makoka ta shitetra, tamakok nungjia
teronem ka adoktsü. Naga nunger putepshibaji yang nung
jagi tenzüktsü aser tamakok madak takokjia yang nung jagi
tenzüktsü. Atangji, ajaki pei taküm samaa mapayu aser
majem, bendanga agüja Naga yimten nüchiso tongpang
nung nokdakogo. Ajisüaka, tanüsa akoktsüla tongpang ka
masü, tongpang kanga tulu, anungji Tsüngremer mapang
atatsüba dang kümogo.Ibaji kodang asenoki angatetdir,
idangji, asenoki asenok tamakokji agizüktettsü.

(Yashi adok nungi...)
Yisu alima nung alidang pai par Yihuda nunger sobaliba tejen yimsü-

yimbong tamajungtem aser ochimashi mapatem anema tasü-ita nokdak aser
melenshidaktsü. Yisu-i Yirusalem tenla kidang tayoker aser talirtem, sen
melener langpang meküptoktsü aser tarepba lisu agi repa kimai arizüka yok.
Yisu-i Pilate chuba, Herod chuba aser Yihuda nunger yimsü lennir Farise aser
tezülur den ochi temeden atema tasü-ita jembiba angur. Aji oda, Yisu-i inyakba
ama ordain minister-tem, sannukertem, mungdang lennir, arogotem nung
toklang tenzüker aser laishirtemi anir nungsen metsübui, ochimashi mapa
aser lokti temenen anema tasü-ita nokdaktsüla. Sorkar danga meshitakba
nungbo yabo majunga ta tasü-ita shitettsüla. Yisu alimai aruba ya yimjung
adokdaktsütsüba aru masü; saka nok adokdaktsütsü aru ta pai pa sasa ashiba
angur. (Mathi-10:34). Atangji, Yisu alimai arubaji ochimashi, tiyazü, meshitak,
mapa tamajung aser temenen mapatem anema raratsü atema aru. Anungji
asenok pa dak amangertem aser Tsüngrem tenzükertemi Yisui inyakba ama
lokti temenen mapa anema tasü-ita  raratsüla.

Asen lima teraksa ya yanglushitsü atema tamasa Election meruk-meruka
agitsü tenzüktsüla. Tangar kin oda yutsür; tamasa asen Ao lima nung takok
ngua inyaktsü atema; ABAM-i anir lim arogotem ajaki Bangzüng takang kar
renemtsüla. Taoba ita Luroi (August) 21st anogo nung; ABAM Social Concern
Ministry-i acha-ayanga Impur nung; 'Clean Election' dak rangloker Aor yimden
yimsüsur den mensem ka akaba osangkaket nung ngua kanga pela-a züngogo.
Ano  Luroi (August) 28th anogo nung NBCC-i Clean Election asentenshir
tenzüker ta nubur ayongzükba osangkaket nung ngua kanga pela-a züngogo.
Anungji asen Naga lima teraksa yanglushitsü asoshi; arogotem, mungdang
aser NBCC-i anir tasü-ita ola adoktsüla. Atangji, item  'Mulungtet Telok' ajaki
teka amtepa longjemer inyakra takoktsü lenmang lir. Alima tsütsü nungi
bilemdangra; arogo, mungdang, NBCC item lokti dakji tepu maket aser kecha
tashi mali; anungji takok mangutsü….ta karibo ashitsü akok. Ajisuaka, item
telok dakji Tsüngrem tashi ain dena lir….Iba tashijibo alima tashi dang nungi
kanga tesashiba lir. Anungji asen Naga lima teraksa yanglushitsü atema arogo,
mungdang aser NBCC-i longjemer inyakra; takoktsü lenmang lir ta bilemer.

Kodang mapa tajung ka inyaktsü apusodir; idangji teti mojingi tasü-maittsü
aser tetsübu tanela ka apuoktsür. Ajisuaka, mojingi tasü maittsü apuoktsüba
aser temesuzükba olaji mangai; asen lima teraksa yanglushitsü asoshi; arogo,
mungdang, NBCC-i anir ordain minister-tem aser laishirtemi iba Tsüngrem
tashi ain hadir-ji ammer tasü-ita longjemer inyaktsüla. Asen Naga nunger
dak tashimait kaji kechi mapa sudir suaka; mapang madongtangbo tongpo
apua inyaker amai asütsü; saka kodang shitakba inyaktsüba mapangji
tongdir; idangjibo nungsen maremba agi; mesura karbo supokrem nung
alanger, tashi meiti küma-adoker. Aji oda, kechi mapa inyaktsü temulungtetba
nukjidong nung atemzüker apusor; iba amaji tatempang ka tonga takok ngua
inyaktsüla. Aji oda, tema tazütsü ka inyakdangogo/merangdangogo ta asütsü
atemabo tamasayongi amtaka meinyakang tajungba. Tsüngrem o-i
ashir…."Atemzüker meinyakdang nungipo matemzükang tajungba"  (Sayu-
5:5-6).

Anungji asen lima raksa-a aliba ya yanglushitsü asoshi; tamasa Election
meruka-meruka agitsü tenzüktsüla. Election meruk-meruka agitetra…. MLA
roker (60) pronglaji pei lima aser nubur meimba ochishir shimtsü. Kodang
ochishir MLA-tem shimdir asen lima memeteti tejakleni aotsü. Tanü asen
lima majungbaji….Nutsüng-nubu aika aliba aser rongsen akar apia MLA
shimba agi asen lima majunger. Iba inyakyim ya memelenshira ano-sa
majungtsü. Election nung Candidate shingaia sen agi vote alitsü
memerangtsüla; nuburtemia pei temeden vote sen-yong mayoktsüla; nisung
shia pei vote pei sasa ajentsüla. Election-i teyinur ajak kecha tenokdangba
aser talenba meli-i yitettsüla. Aji oda, Election nung sen amshiba inyakyim
ya memelenshira….Asen lima nung ochishir aser tetemsu MLA meshimtettsü.
Tang aliba Minister/MLA ajak ya majung aser metemsu ta ashir masü….Hau
niii….tajunga karbo lir; saka teimba ka nutsüng-nubu aika aliba aser rongsen
akar apia shimba agi yimsüsur tajung meshimteter. Tanü asen nuburtemi pei
Constituency atema aser asen lima renloktsü atema Assembly nung shilem
agia tim o jembiteter aser asen lima terenlok atema Delhi-i orr Fund meshizüka
bener aruteter ochishir Minister/MLA aginur. Anungji asen lima raksa-a aliba
ya yanglushidi ta bi lemra….Tamasa Election meruk-meruka agitsü
tenzüktsüla.

ELECTION MERÜKA MAGITET TASHI ASEN
LIMA MEYANGLUSHITSÜ

~ L. Kika Pongener

Tsüngrem Den Ajurutepba
Saka Aramesoang, aser noktakang kechiaser

kechi otem nungsa nai ni nguogo aser kechi otem
nungsa ni ne dangi adoktsü, item indangji na

tenzüker ka aser kuli agütsür ka asütsü
shimtettsü asoshi ni ne madangi adokogo.

T. Mapa 26:16
Na Tsüngrem den mapa inyaktsü

metenzükdang tama Tsüngremi ne taküm
nung mapa inyaker aser ne taküm nung kechi
mapa inyaktsü Pai metet (Yr. 1:5; T.Ken
139:13). Damaska among nung Paul temulung
memeyip dang, Yisui Paul temulung memeyip
dang Yisui Paul metetta liasü aser pa asoshi
tejangja mapa ka yuja liasü. Saka iba mapa
Paul temulung meyiper külen dang Yisui
jungkai adoktsü (T.M. 9:15).

Pauli Tsüngrem nendaka tenzüktsü
tejangraba liasü saka pa tejangraba mashilen
amshi. Tsüngrem nendaka tenzüktsü
merangdang pai Khristantem den raratep!
Tsüngremi Paul asoshi kechi aginer metetta
liaka pai pa Kibuba meyong mekümdaktsür
tashi Tsüngremi ataa ali.

Asenoki Kibuba asoshi kechi inyakner aji
metettsü asoshi Pa asenok dangi marur. Pai
Pa mapa metetdaktsütsü asoshi aser ajatsü
asoshi Pai asenok den ajuruteper. Tsüngrem
den ajurutepba nung Tsüngrem mapa kechi
jungkai adoker iba den asenok sasa sütepa
alitsü nüngdaker. Tsüngremi asenok dang
anogo ka asoshi dang bendanga agüja bilemtsü
kodanga tesendaktep meyanglur. Pai asenoki
Laishiba metetba nung renloktsü atema
dangbo mejembir. Item ajakji atena oa
tongtipang mapatem asen Kibubai jungkai
adoktsütsü renema lir! Kodang Tsüngremi Pai
inyakba asenok dang jungkai sayudir, Pai
inyakba mapa nung asenoka atentsü Pai ajar.

Tanü na Tsüngrem den ajuruteptsü renema
lir asü? Pauli asüngdangba ama, "Kibuba, ni
kechi inyaktsü?" ta asüngdangtsü renema mali
tashi Tsüngremi jembiba angashitsü tebushi.

Odisha nung Khristantem nem leper lemzükjang ta akhanger

Allahabad High Court obendang ajanga Khristantem anisüngzüker

September 18, 2026 nü Nabarangpur District Christian Minority Council nungi lenirtemi
Odisha nung Minorities & Backward Classes Welfare Minister, Nityananda Gond ajurua
Khristantem nem leper temeja lemzükjang ta temepishiba shidi ka pa nem agütsüdang
tangokba noksa nung angur.

September 21, 2026: Odisha
state nung Khristan telok kati
state minister  ka ajurua
Khristantem nem leper temeja
lemzükjang, ta  takhangba
agütsü.

Nabarangpur district kübok
yimtsüng ana nung tr ibal
Khristan ana tasümang
aremtsü memelaba sülen
Khristantemi leper temeja
lemzükjang ta akhanger.

Nabarangpur District
Christian Minority Council
nung secretary, Pastor Gourab
Kauri-i, September 18, 2026 nü
parnoki minorities & backward
classes welfare minister,
Nityananda Gond ajuruba
mapang nung iba takhangba
agütsü, ta metetdaktsü.

September  20 nü
osangbenertem den jembidang
Pentecostal Arogo nung pastor,
Gourab Kauri-i, "Onoki pa
dang yimtsüng ajak nung
Khristantem nem leper temeja
lemzüktsütsüla ta mepishiogo.
Yamaji Muslim, Buddhist aser
Hindu nungertem atema-a
leper temeja lemzüktsütsüla ta
mepishiogo," ta metetdaktsü.

Minister ajururtem rongnung
Nabarangpur district nungi
yimten yimsüsür ana Gouri
Shankar Majhi aser Narashinga
Bhatra nata densema liasü.

"Yimsüsür ana jagia onoki
pusemer, aser onoki minister
ajuruba mapang nung tenatia
onok meina aru," ta pastor
Kauri-isa metetdaktsü.

Nabarangpur District
Christian Minority Council
nung Tir, H.D. Sudhir Patra-i,
taoba hopta kija nunga iba
district nung Khristan ana
tasümang aremtsü memela;
yimdaklir Hindu nungertemi
Khristantem tasümang aremtsü
memela, ta metetdaktsü.

September 17 nü iba district
kübok Umerkote jila nung
Khristan, Bhagaban Bagh
tasümang aremtsü memela,
anungji par kibongi tasümangji
kilometer 75 pilar  a liba

Kobaguda yimdaki bener oa
aremtsüsa aküm, ta Patra-i
metetdaktsü.

September 14 nüa Odondi
yimdak arrshi küm 60 Khristan,
Gagari Gond tasümang
aremtsü memela.  Hindu
nungertemi ananü tashi la
tasümang aremtsü memela, ta
paisa metetdaktsü.

Tesülen police arua
tasümangji kilometer 160 pilar
aliba Loharkani yimdaki bener
oa yangji remtsü, ta paisa
metetdaktsü.

Kauri-i, onoki state minister
dang Khristantem asüpila
sentong agidang aser tasümang
aremdang Hindu nungertemi
timtem magütsütsü atema
inyaktsüla , ta  takhangba
agütsüogo, ta metetdaktsü.

Parnokisa district
ketdangser tem dang
yimtsüngtem nung ozüng
shidak benoktsü aser tesünep
alitsü atema inyaktsüla, ta
takhangba agütsü.

Khristantemi agütsüba shidi
nungji ymai zülua lir, "Yimtsüng
ajak nung Tenla kitem, mosque
aser Hindu nunger tekülem
kitemji land records nung
register agütsüla, aser item
record ji district collectors'
office-i anepalua ayutsüla."

Kauri-i, Minister-i Khristan
lenirtem dang item takhangba
ataloktsütsü atema inyaktsü ta
nangzükogo, ta metetdaktsü.

United Believers Council
Network of India nungi Bishop
Pallab Lima-i, "Khristantem
anema inyakba ya tangbo
akümlirtem anema inyakba
dang masü saka asürtem
anema-a inyaker," ta ashi.

Tesüiba küm ana tsüngda
district  tenet - Balasore,
Bhadrak, Koraput, Rayagada,
Malkangiri, Keonjhar aser
Nabarangpur nung
Khristantem tasümang aremtsü
memelaba tatalokba 27 lir, ta pai
metetdaktsü.

"Hindu teloktemi anogo aika
Khristantem tasümangji

meremdaktsüi Hindu yimsü
dangi meyiptsüla mesüra Tenla
kitem shibangtsüla ta rongshir.
Anungji state sorkari nütsüng
ajema aliba Khristantem
tasümang aremtsü atema leper
lemzüktsütsüla," ta pai ashi.

National Christian Front
nung general secretary Ismail
Patro-i, 2024 küm state nung
BJP sorkar  aruba sülen
Khristantem bendanga
züngshiba kanga bulua kümogo,
ta ashi.

"Tasümang aremtsü atema
yimsü meyipang, ta rongshiba
ya linük temzüng kübok
sensotem temeden anema lir,"
ta Patro-isa metetdaktsü.

Nütsüng million 42 aliba
Odisha state nung nütsüng
shilem 2.77 dang Khristantem
lir. Iba state nung nütsüng
shilem 90 bo Hindu nunger aser
lisopurtem lir.

September 21, 2026: Uttar
Pradesh nung temaba court-
Allahabad High Court-i, yimsü
melenba ajanga nisung ka
tribal jenjang manentsür, ta
obendang agütsüba ajanga
Khristantem anisüngzüker.

September 14, 2026 nü ken
o ka angadangba mapang
nung Allahabad High Court-i,
"Yimsü melenshiba ajanga
Scheduled Tribe [ST] jenjang
anentsütsü makok," ta
metetdaktsü.

Iba obendang pelaa agizüka
New Delhi nung Khristan lenir
A C Michael-i, court-i tim
obendang agütsüogo,  ta
metetdaktsü.

"High Court obendang ya
teimla temaitsü ka lir, talisa
Hindu nationalist teloktemi
Khristan mesüra Islam yimsü
dangi meyipba tribal nisungtem
nungi sorkari schemes kübok
teyar i balala  agientsü
akhangba mapang nung court-
i tim obendang agütsüogo," ta
pai ashi.

India  nung Khristan

nütsüng million 27 lir, aser iba
nungjagi shilem 60 bo tribals
mesüra kanga sensaker
teloktem nungi lir.

Hindu teloktemi,  1950
constitutional tetuyuba kübok
pei yimsü toktsür  tr ibal
nisungtem nem sorkar teyari
balala magütsütsüla ,  ta
akhanger.

Madhya Pradesh nung
tribal lenir, Gulzar  Singh
Markam-i, tribal nisung kati
tr ibal sobaliba aser
inyakyimtem maneni benshira
ST jenjang magientsüla, ta
ashi.

Paisa, "Tribal nisung ka
yimsü melenba sülen-a maneni
tribal nisungtemi paji pei nübur
ka ama agizüker," ta ashi.

Mapang shia  Hindu
teloktemi Khristan yimsü dangi
mesüra Islam yimsü dangi
meyipba tr ibal nisungtem
Scheduled Tribes list nungi
agientsü takhangba agütsür.

Tamalen Jharkhand nunga
RSS den sendaktepa aliba
Janjati Suraksha Manch

(JSM) teloki Khristan tribal
tem anema campaign ka agia
Jharkhand aser Tripura na
nung tr ibal Khristanten
Scheduled Tribes list nungi
agientsü takhangba agüja liasü.

JSM-i state kar nung dang
masü saka linük tesem ajak
nung tribal Khristantem ST list
nungi agiendaktsütsü atema
akhanger.

Küm ishika tejaklen JSM-i
Jharkhand yimtiba, Ranchi
nung ayongzükba sentong ka
nung nisung 50,000 jungnüa
aden. Parnoki tribal Khristan
mesüra Muslim yimsü dangi
meyipertem ST nungi agientsü
takhangba agüja liasü. Iba
rally nungji Hindu right-wing
lenirtem aika densema liasü.

Tripura nunga JSM-i
Agartala nung kasa sentong ka
ayongzüka tribal Khristantem
ST list nungi agientsü atema
takhangba agüja liasü.

Tripura nung nütsüng
shilem 33 shi Scheduled Tribes
nütsüng lir aser state nung
tribal nisungtem dang Tipra

AO OSHI ANGAZÜKDAK:
TANÜ ANGAZÜKTSÜBA OJANG

Holahoshi

(n) Tamongdak ka maka melenshiba (flexible in opinion)

* Yimten aser lokti nung holahoshi nisung menüngdaker.

Hopihonang

(adj) Tapu jenti meyoktepa sübuba ( put on multiple wears)

* Tzümatsürtemi süoshi kanga hopihonanga sübor.

NAI-A YA METETTER

TIPLEN :
1. Taa, 3. Teküm, 6. Aibelen, 7. Aut,
9. Ajizük, 10. Ojala, 11. Semer,
13. Sen, 15. Kioktsü, 17. Itsük,
18. Kar.

LANGTSÜNGLEN :
1. Tai, 2. Asensor, 3. Tanü, 4. Kua,
5. Mitsüktsü, 6. Azübenshi, 8. Lah,
9. Jangkok, 12. Akok, 14. Nashi,
16. Sür.

TIPLEN

1. O jembitsü tashi - 8

5. Süngjang tapu ka - 5

7. Tekanük nung enokba - 5

8. Teka amtep - 5

12. Tzük asendak - 5

14. Tsüngpang tema aliba - 5

15. Ken atenba yimya - 5

16. Asangur - 8

LANGTSÜNGLEN

1. Tepok telung nung shilem ka - 7

2. Tamajung aküm - 5

3. Chi den külemi achiba - 3

4. Meimchir alimai aruba - 3

6. Laishiba nung ayong ka - 4

9. Tarutsü nükla - 7

10. Tamendakdak/Nükjidong - 4

11. Tenük-telen mejungi aküm - 5

13. Terok nungi adokba - 3

14. Meimchir telemsa - 3

1 2 3

4

5 6 7

8 9

10

    11 12

        13

14 15

   16

Itanagar, September 21,
2026 (Agencies): September
24 nungi 27 tashi 13 buba Ziro
Festival of Music amungtsü lir
aser iba benjung nung India aser
tangalen nungi artist 40 tema
shilem agitsü ta tayongertemi
metetdaktsüogo.

Anogo pezünü benjung ya
Arunachal Pradesh kübok Ziro
Valley nung amungtsü.

Iba benjungmung nung
Northeast India, linük kübok
tangalen aser linük balala nungi
kentenertemi shilem agitsü.
Algeria, Thailand, Palestine,
Switzerland, South Africa,
South Korea, Nepal, Ireland,
Philippines aser Sri Lanka nungi
artist balala arutsü.

Ziro Festival of Music nung
Indian artists rongnung Sukhbir,
Sneha Khanwalkar, Midival
Punditz, Shakthisree Gopalan,

Guwahati, September 21,
2026 (Agencies): Nagaland
filmmaker Theja Rio-i 2026
Toronto International Film
Festival (TIFF) nung pa indang
film Angh atema Platform Prize
agizükogo.

September 20, 2026 nü TIFF
nung iba sempet agütsü aser
Platform jury ajanga Angh film
kanga tushiogo. Parnokisa Rio
indang mangdang, tasü aitba
aser temulung uluba atema
tenüngsang agütsüogo.

Taküm TIFF indang
Platform programme asoshi film
12 shimteta liasü aser iba nung
Angh ya ka liasü. Iba Platform
Prize atema takok marok ka
aser CAD 20,000 senpet
agütsür.

Oscar eligibility rules
tasenba kübok Angh film-i

Platform Prize anguba atema
Academy Award for Best
International Feature Film nung
züngsemtsü lenmang
lapoktsüogo.

Oscars-i indangindanga aitsü
international film festivals trok
shimteta aliba rongnung TIFF
dena lir. Platform Prize anguba
ya International Feature Film
category nung non-English-
language film nung tokteptsü
akok ta TIFF-i ashi.

Angh film ya 1960s
Nagaland nung ajemdaker
yanglu. Iba film nung Konyak
tanishir aser par jabaso nati
American missionary ka aruba
sülen sobaliba samaa aoba
anema noktakba sayur. iba film
ya cinematographer Adam
Pietkiewicz-i 16mm ajanga
yangluba lir.

Taküm Platform jury nung
Argentine filmmaker Pablo
Trapero, filmmaker Amma
Asante, actor-filmmaker Sylvia
Chang, producer Luc Déry aser
Albert Lee nunger dena liasü.

Theja Rio-i sempet agizüka
jembidang Angh film yangluba
nung par tsüraburtem aser
tetong Andrea nungeri yariba
atema pelaba metetdaktsü.

Paisa Nancy Nisa Beso, den
cast aser crew dang pelaba
metetdaktsü.

Angh film ya Nancy Nisa
Beso aser Theja Rio nati
produce asü aser Jungle Book
Studio ajanga international &
domestic distribution asür.

Maneni, cinematographer
Pietkiewicz nem-a Angh asoshi
TIFF Variety Artisan Award
agütsüogo.

Shanka Tribe aser Parikrama
nungeri shilem agitsü.

Northeast India nungi
Sukesh Suklabadya (Tripura),
Chingleipak Collective &
Yelhomie (Manipur), Tribal
Rain (Sikkim), Temsu Clover
(Nagaland), Mood Station
(Mizoram), Novo (Assam)
aser David Angu (Arunachal
Pradesh) nungeri shilem
agitsü.

Iba benjung nungsa Bihari
rapper Shikriwal, Kaali Duniya,
Karan Kanchan aser Swara
Oza nunger den classical
musicians Sarwar Hussain aser
violinist Apoorv Krishna nungeri
shilem agitsü.

Taküm benjung nung
International performers ji Sri
Lankan singer Yohani, Algeria
nungi Fati Teniri, Palestinian-
French producer Isam Elias,

Nepal nungi Phosphenes,
Thailand nungi GYMV,
Philippines nungi Talahib aser
South Korean act Moher
nunger lir.

Benjung nungsa electronic
artists India nungi Zequenx,
South Africa nungi Naledi Chai
aser Switzerland nungi Lua
Jungck and Owelle nungeri
shilem agitsü.

13 buba Ziro Festival of
Music nung host Apatani nunger
sobaliba sayutsü. Parnoki
Daminda harvest dance,
Apatani Women's Association
Ziro (AWAZ) aser traditional
crafts workshops agitsü.

Iba benjungmung indang
nükjidong ya discovery aser
cross-cultural exchange lir ta
Ziro Festival of Music co-
founder & director Bobby
Hano-i ashi.

Guwahati, September 21,
2026 (Agencies): Assam
nung tawa tzümetsüng timtem
ajanga HSLC (Matric) aser
Higher Secondary final
examinations menur ang agitsü
ta Assam Education Minister
Ranoj Pegu-i metetdaktsüogo.

Darrang district kübok
Deomarnai nung Deomarnai
Higher Secondary School ki
lapoktsüba sentong nung Pegu-
i iba osang lemsatep.

Assam State School Education
Board (ASSEB), Division-I ajanga
February 22, 2027 tashi Class X
kaketshirtem regular teaching
period atsülangogo. Parnokisa
Class XII kaketshirtem asoshi
March 8, 2027 tashi atsülangogo.
Iba ya tzümetsüng lendong aser
Census dak sendakba maparen
ajanga atsülangba lir.

Assam nung academic
calendar atsülangba ajanga
HSLC aser Higher Secondary

examination tesüiba dang nungi
temenuba agitsü imlar. ASSEB-
i revised teaching schedule den
liromedema examination dates
lemtettsü ta shiogo.

Minister Pegu-i Deomarnai
semdangdang MLA Parama
Raj den külemi Deomarnai
College (Junior), Deomarnai
Graduate College, Deomarnai
Girls' Higher Secondary School
aser Deomarnai B.Ed College
semdanga liasü.

'Angh' film nem  TIFF 2026 Platform Prize agütsü

Assam nung HSLC & Higher Secondary tatidang menur agitsü

Arunachal nung Ziro Festival of Music 2026 amungtsü

Volkswagen ID. Buzz gari ka July 1, 2025 nungi
apusoa anogo 445 tashi 99,767-kilometer (roughly

62,000 miles) jajaba atema alima otsü tasen ka
yangluogo. Iba electric van ya German long-

distance driver Rainer Zietlow-i ani aser Guinness
World Records ajanga "Most countries visited in a
continuous journey by a battery-powered electric

vehicle" naroküm agütsüogo.

Pakistan-i Afghanistan den arütsülen kiralongrar alidak amak

SANGDONGER
Longsa Metsubo Yimlang Jamir Kisameren Aluchipur ajanga

yamai sangdonger. Ozü Aluchipur ajanga Likokmeren nungi
jakzükba sosem tangsem onok nungi agiener. Anungji par ken-
o aser sentsüh kecha nunga shilem magitsü.

Dated : 21/09/2026

Asür Wt. Lipokinla (Mongsenyimti)
Kechiaser ni asoshi taküm alibaji Khrista, aser tasütsüji

tajangzük lir.   Filipi 1: 21
Temeim ojala mapang tatsüka shiranga alidang aser iba akümli

nungi pilaba mapang ozü mulungjang zürepa shisabulua alidang
yimtsür yimer, bendang balala nungi kija kibongtem aser lokti tentet
shirnokisa onok azüngmeyaka meyutsüi sarasadem den nübu,
rongsen aser shisatsü agi yaritepogo, nenok ajak dang ozü
mulungjang sadoka kangasa pelaba lemsateper.

Nenok teyaritep tajung onok mulungjang nung maidoki teti lir
aser asen Teyanglur Tsüngremi nenok kija kibongtem aser lokti
balala ajak moajangma ta sarasademtsür.

Temeim kinungertem.

Mulung Sadok O

ASO :
30 Sept. 1946

ASÜ :
12 Sept. 2026

Islamabad, Rongjui/Sept. 21
(Agencies): Pakistan-i
Afghanistan den arütsülen
region nung kiralongrar aliba
tesem nung tayimtsüng amshia
amakba mapang kiralongrar 28
dak tema tepsetogo, ta
Information ministry ajanga
Hombarnü jangjatsüogo.

Tawa Khyber Pakhtunkhwa
nung kiralongrar temi lendong
aiben agütsürtem jenoka aliba
tesemtem nung kanga junga
asadanga amak, ta ministry-i
ashi.

"Osang tejangja nung
ajemdaker, Afghanistan den
arütsüa aliba region nung Fitna
al Khawarij aser par den
affiliate süa aliba kiralongrar
aliba camps aser parnok
atsükshiba teshimtet tesem kar
nung züngzünga amak," ta
sangdong ajanga ashi.

"Targets asem kanga mezünga
raksatsüogo aser yangji suicide
bombers' training markaz (centre)
ka dena lir, aser iba mapang
kiralongrar 28 den suidice
bombers kar tepset," ta ashi.

"Item marakiz (centres) aser
parnok atsükshidak yua aliba

nok-nü aser injang-bom tema
aika raksatsü."

Pakistan sorkari nokdanga
aliba Tehreek-i-Taliban Pakistan
(TTP) dang Fitna al Khawarij
ta ajar.

Tayimtsü amshia
mamakdang security forces
temi Deobarnü KP kübok Kohat
aser Hangu districts nung
kiralongrar telok ka anema
itdangiterba nung ajemdaker
sentong kanga junga yanglur
Deobarnü ground operation agia
liasü, ta ministry-i ashi.

"Kanga mezünga aser
wainshina amakba ajanga
Indian proxy Fitna al Khawarij
indang khawarij toku molumi-i
yok aser kar yirutsü," ta
sangdong ajanga ashi.

Pakistan-i teti region nung
tesunep aser tashi ita alotsü
asoshi inyaker, ta ministry-i ashi.

"Ajisüaka asen nüburtem
kumzüka ayutsü ya teinyaktsü
mezüngbuba lir. Afghanistan ya
maneni kiralongrar indang tesep
lir, koba tebilemtsü tulu lir.
Pakistan asoshi tebilemtsü ya
Afghanistan nungi adoker," ta
ashi.

KP indang Kohat nung aliba
Police Lines tejenba nung
kanga sashia amakdang nisung
23 takum samatsür ano nisung
100 shi yirutsür anogo ishika lir
tayimtsü amshia amakba ya
ataloker. Iba tesem mürektettsü
atema ammang agi sangwa
kuma operation agiba mapang
kiralongrar ti tepset.

Deobarnü security forces
convoy aser armed combatants
tsüngta khatepba mapang sepai
tanishir ana aser tangar pezü
asü aser kiralongrar ti tepset, ta
mitkar indang media wing
ajanga ashi.

2021 küm Kabul nung
Afghan Taliban yimsüsüba
mendeni aruba sülen Pakistan
nung kiralongra tebilemtsü tali
kumogo.

Islamabad-i Kabul nung
Taliban administration dang
Afghan li nungi Pakistan nung
amakba kiralongrar ki o jen,
talisa nokdanga aliba TTP den
sendaktepa alirtem raksatsütsü
ajungshia arur. Ajisüaka item
ajungshiba mangashi amai
yutsür ta Pakistan ketdangsüri
ashir.

Beijing, Rongjui/Sept. 21
(Agencies): US Tir Donald
Trump-i jaokba ama China Tir
Xi Jinping-i September 23 nungi
25 tashi United States
semdangtsü, ta Chinese Foreign
Ministry odongtari Hombarnü
sangdongogo.

Iba mapang Trump aser Xi
na Washington nung senden ka
amentsü aser September 24
nüa senden ka amentsü lir.
Alima nung rongsenketzüng
tulutiba linük ana tsüngta
mangatettep adoka liaka taoba
hopta ang Trump-i tena
tesendaktep tajung lir ta shia
liasü.

"Pa arutsü ama ni bilemer…
Küna kanga junga puteper aser
aji tajung lir. Küna tesendaktep
tajung lir. Pa taruba hopta yangi
alitsü… küna senden tajung ka
amentsü," ta Trump-i shia liasü.

Trump-i United States aser
China junga lir aser Xi-i
semdangba mapang
tezüngzüktep kar yanglutsü ta
ashi.

Paisa China-i US nem tariffs
aika agütsür aser item tariffs
yagi parnok kanga mejungi
yirur.

China-i ladang-lari asür ta

bilemba indang Trump dang
asüngdanga liasü. "Nisung kari,
parnoki asenok ladanger ta ashi.
Anungji nia, 'Hao parnoki
yamaji inyaka alitsü, saka
asenokia parnok ladanger' ta
langzü," ta Trump-i ashi.

Ibai taküm Trump aser Xi
tsüngta tanaben ajuruteper
alitsü. Lenir ana ya tesendaktep
junga alitsü meranger, koba
shishilempaba, Taiwan aser Iran
mechi mangatettep aliba ajanga
khuret nung lir.

Ajidang masü alima nung
artificial intelligence tebilemtsü
tuluba akumba ya dena lir.

Xi-i semdangba ya küm ter
nung tang mezüngbuba White
House semdanger alitsü. China
rongsenketzüng ya küm ana
ashitena $1 trillion trade surplus
nung aliba mapang pa arur
asütsü.

Trump ya ano Iran rara aser
'approval ratings' ajemba
tebilemtsü bener lir. America
nunger osettsüset nung jenjang
timba akumba mapang pai
shishilempaba tezüngzüktep ya
tajangzük ka ama amshiner.

Trump-i May ita Beijing
semdangba sülen September 24
nü iba senden ya amentsü lir.

Addis Ababa, Rongjui/
September 21 (Agencies):
Ato Kilonser Abiy Ahmed-i
aniba sorkar atsüngtoktsü
nükjidong nung Ethiopia nung
telungpur telok tenet
longjemogo.

Item telokpur teloktem yagi
parnok longjemba Deobarnü
sangdongogo, aser ashiba agi,
shinga mezüngtokba transitional
sorkar ka amenoktsü atema
parnok longjemer inyaktsü.

"Onoki Ethiopian Peoples'
Forces Alliance for Survival
koba dang tatsü agi Alliance for
Survival ta ajak iba telok
tentetogo," ta iba telok yagi
Deobarnü külem sangdong ka
ajanga metetdaktsü.

Iba telongjem nung Amhara
Fano National Movement;
Tigray People's Liberation Front
(TPLF) aser Oromo Liberation
Army (OLA) nunger densema
lir.

Fano factions ya 2023 küm
nungi Amhara tesem nung
federal force tem den rara
arudar, TPLF yagi Ethiopia
nung yimden yimsüsüba küm
semer shi azüoka aruogo aser
OLA ya 2018 küm nungi
Oromia nung federal force tem
den rara arudar.

Maneni iba telok nung
Ogaden National Liberation
Front (ONLF), Afar
Revolutionary Democratic
Unity Front (Ugugumo),
Benishangul Peoples' Liberation
Movement aser Gumuz Peoples'
Democratic Movement ta telok
tilala pezü densema lir.

Item telok lenirtem
longjemtsü atema küm ka shi
sensaksema aruogo, ta Fano
den kanga junga sendaktepa
aliba source kati Al Jazeera
dang Deobarnü ashi.

Tigray tesem nung
raratepba sülen hopta ka ana lir
tang iba osang ya sangdongogo.
2022 küm yimjung atema
tenangzüktepba yangluba sülen
tang rara ya adokogo aser iba
ajanga ano rara tenzükshitsü
ako ta tsübua bilemer.

Oromia nung 2018 küm aser
Amhara 2023 küm nungi
telungpur aser sorkar sepaitem
raratepa arudar.

Linük nung temelenshi bener
arutsü nangzüker Abiy-i 2018
küm election akok. Pai
osangbener, activists aser tanga
political tepuokertem chiok aser
political party aika nem
tenokdangba agütsür aliba
aginja liasü.

Ajisüaka pa anemertem aser
human rights activist temi,
kümtem tsüngda item
temelenshitem ajak taoba
mapang ama dang benoka
inyakba atema pai aniba sorkar
aija arudar.

Alliance yagi sangdong ka
ajanga, dictator ama yimsü
asüba atema sorkar aitsüogo,
aser iba ajanga linük lemdangtsü
ana nung lir, ta ashi.

Parnokisa, transitional sorkar
ya charter kati anitsü aser rara
tembangdaktsütsü, nüburtem
temeden kümzüka ayutsü aser
linük aju nga sensaksem ka
akatsü atema inyaktsü, ta ashi.

OLA indang military lenir
Jaal Marroo-i iba ita
tetenzüklen local broadcaster
ka dang ashiba agi, lenirtem
tatembangbuba osang ka
mesangdong tsünga aiben
ajurutepogo.

Fano lenir Zemene Kassie-
i mesüngbuba yimjak nung
teloktem tsüngda
tenangzüktepba ka yangluba
indang interview ka nung

metetdaktsü, koba Swiss osang
kaket Le Temps nung August
16 nü sangdonga liasü.

Deobarnü iba osang
sangdongba dak sendakba nung
Ethiopia  sorkari kecha
telangzüba agüja mali.

Fano telok ya 2020 nungi
2022 tashi Tigray nung Tigray
telungpurtem den raraba
mapang federal force tem den
külemi rara liasü. Iba rara nung
nisung meyirejang aika taküm
sama liasü.

Amhara aser Tigray
napronglai Tigray anüolen ya
parnok meyong ta shia arudar,
koba rara tembangba sülen
Amhara nationalists-i yimsüsüa
arudar.

Ethiopian academic Eyob
Tilahun-i Deobarnü Al Jazeera
dang ashiba agi, item telungpur
teloktem yagi nüburtem
tejangraba temulung dang yur
alliance ka tentettsü atema
sensaksem ka akatsü asoshi
mulungtepa liasü.

"Telungpur teloktem ajaki
sorkari amokmerenba mapang
parnok mesamatsü atema kasa
tebilemtsü abener ta amanger,"
ta Eyob-i ashi.

2022 küm federal sorkar
aser  Tigray telungpurtem
tsüngda rara anentsü atema
Pretoria, South Africa nung
yimjung atema tenangzüktepba
ka yanglua liasü.

Ajisüaka disarmament aser
temzüng ozüng kübok TPLF
pur jenjang mebenteti aliba
ajanga mangatettep adoka
arudar.

July tom nung TPLF-i 2022
Pretoria peace deal ya tasü ta
sangdonga liasü, aser tang
sorkar atsüngtoktsü nükjidong
nung parnok telungpur telok
ishika den longjemogo.

Trump-i jaokba ama Xi Jinping-i
September tatemlen US semdangtsü Ethiopia nung telungpur teloktem longjem

“Mapa tila ka nentaka inyakdang
mapa tuluba ka inyakteter alir”

B I L E M D A N G A N G

Dr. T. Ao Trophy 2026 fixture draw süogo

Kohima, Rongjui/
September 21 (TYO): Dr. T.
Ao Trophy 2026 (Inter- District
Football Championship) atema
Nagaland Football Association
(NFA)-i tanü fixture
sangdongogo. Iba asayamung
ya Renpo Lu Astro Turf,
Ungma, Mokokchung nung
October 13 nungi 31 tashi
asayatsü.

Hombarnü NFA office,
Kohima nung Advisor for
Transport & Technical
Education Department aser
asayamung organizing
committee convener
Temjenmenba, NFA tir K.
Neibou Sekhose, Director
Department of Youth Resources
& Sports (DYRS) Kethosituo
Sekhose aser NFA kübok
district football association tem
nungi ketdangsürtem
matsüngdang fixture ya draw
süa liasü.

Asayamung ya All India
Football Federation (AIFF)
tawabangba kübok
Department of Youth
Resources & Sports, Nagaland
aser NFA nati ayongzük aser
Mokokchung District Football
Association-i host asütsü, kong
district 17 nungi team tem
league stage atema telok pezü
küma lemsar lir.

Group A nung Mon,
Dimapur, Zunheboto, Noklak
and Kiphire. Group B: Kohima,
Tseminyu, Shamator aser
Longleng. Group C: Meluri,
Tuensang, Wokha aser
Mokokchung. Group D:
Niuland, Chümoukedima, Phek
aser Peren alitsü.

Osangbenertem den jembiba
mapang Temjenmenba-i,
infrastructure tem mapang
shitak nung yangluzüktsü atema
tetsükdaktsü aika lir, saka
asayamung tenzükba mapang
tashi nungbo yangluzüker alitsü
atema ajaki kanga meranga
inyaktepdar, ta ashi.

Kasa mapang nung NFA tir
Sekhose-i ashiba agi, iba
asayamung nungi Santosh
Trophy 2026-27 atema
Nagaland team shimtsü.
Asayamung nung takok anguba
team nem senpet sen lakh 3 den
takok marok aser kuli kaket
agütsütsü, runner- up nem lakh
ana aser semi finalist tem nem
50,000 agütsütsü.

Maneni asayamung nung
best goalkeeper, best defence,
best player aser highest scorer
of the tournament naroküm
agütsütsü.

League stage nung
asayatem reprangtsü atema
ticket sen 50 asütsü aser quarter

final nungi final tashi sen 100
asütsü.

Sentong nungsa
Temjenmenba-i asayamung
indang bye-law saya aser
Kethosituo Sekhose-i
asayamung indang official
poster saya liasü.

Dr. T.AO Trophy 2026
atema fixtuer:
Group Stage

Group A: Mon, Dimapur,
Zunheboto, Noklak and Kiphire
Group B: Kohima, Tseminyu,
Shamator and Longleng
Group C: Meluri, Tuensang,
Wokha and Mokokchung
Group D: Niuland,
Chümoukedima, Phek and
Peren

Quarter Final
Winner of Group A vs Runner
of Group B  (M)
Winner of Group B vs Runner
of Group A (N)
Winner of Group C vs Runner
of Groups D (O)
Winner of Group D vs  Runner
of Group  C (P)

Semi Final
Winner of M vs Winner

of O (X)
Winner of N vs  Winner

of P (Y)
Final

Winner of X vs Winner
of Y.

Mokokchung, Rongjui/
September 21 (TYO):
Basketball Association
Mokokchung District
(BAMD)-i, taruba Nagaland
Olympics 2026 atema
Mokokchung District tebur aser
tetsür Basketball Team shimtsü
asoshi selection trial ka ayongba
sangdongogo.

Taküm Nagaland Olympics
ya Chümoukedima aser
Dimapur na nung November 2
nungi 14 nü tashi asayatsü.

Selection trials ya September
24 nü nikongtsütsü 3 ako nungi
tenzüka BAMD Basketball
Court, Mokokchung nung
agitsü, ta kasa sangdong ajanga
metetdaktsüogo.

Mokokchung district nungi
temsüa aliba basketball
asayartem shirnoki Nagaland
Olympics nung district tenüng
nungi asayaner parnok ajak iba

selection trail nung shilem agitsü
jaokogo.

Association-isa, taoba
Nagaland Olympics nung
Mokokchung District tenüng
nungi asayaba asayartem ajak
selection trials nung shilem
agitsü atema metetdaktsüogo.

Kasa mapang nung asayar
shimba inyakyim nung shilem ka
ama BAMD nung züngoksema
aliba asayartem ajak trial nung
shilem agitsü nüngdaker.

Maneni BAMD-isa,
asayartem shirnoksa BAMD
nung züngoksema lir, item
asayartem ya Association nungi
temelaba mongui taruba
Nagaland Olympics nung tanga
district nungi asayatsü atema
memerangtsüla. Züngoksema
aliba asayar kar danga tanga
district nungi asayatsü merangra
memelatsü aser BAMD-i item
asayartem anema jenjang tapet

agitsü, ta tekümdangtsü
metetdaktsüogo.

Association-i, asayar ajak
dang iba tetuyuba ya süoki ia
agitsü aser tanga district nungi
asayatsü atema jenjang magitsü
mepeshia metetdaktsüogo.
BAMD nung züngoksema aliba
asayartemi Association
registration aser representation
inyakyimtem sülen tashi anga
anidaktsü imlar, ta ashi.

Nagaland Olympics 2026
nung Mokokchung District
nungi asayatsü atema shimba
tatembangbuba squad ya
selection trials dak ajemdaker
shimtsü.

Selection trail dak sendakba
nung osang tejangjaba
Association-i BAMD social
media sabang balala ajanga
metetdaktsütsü, ta kasa
sangdong ajanga
metetdaktsüogo.

Rongjui/September 21,
2026 (Agencies): Hombarnü
Nagoya Asian Games nung
tebur 10m air rifle event nung
Himanshu Dhillon aser
Rudrankksh Patil nati silver
aser bronze medal nguogo.
Maneni tenati Parth Mane den
senteper team event nung silver
medal ngua liasü.

Medal asem anguba sülen
India nunger shooter temi
silver pezü aser bronze ka ta
medal pongu ngur lir.

Iba asaya nung China
nunger world No. 1 aser Paris
Olympic double gold medallist
Sheng Lihao-i kanga junga
asaya-a gold medal nguogo.

Sheng-i point 254.2 ngua
gold medal anguba den Games
aser Asian record tasen ka
yangluogo. Kasa asaya nung
Himanshu-i point 252.4 angu
aser Rudrankksh-i point 230.9
ngua liasü.

Himanshu shiba taküm
Asian Games nung
mezüngbuba asayar pa den
taoba mapang world champion
Rudrankksh aser arishi küm 18
tain Mane nungeri team event
nung silver ka anguba sülen
kija asaya nung medal ana ya
ngua liasü.

Team event nung China
nunger Sheng, Changhong
Zhang aser Sihan Ma nungeri
point 1899 ngua taoba küm par
asemi Cairo nung point 1898.4
ngua world record yanglur
aliba ajatetogo. Iba asaya nung
South Korea-i point 1884.2
ngua bronze medal angu. India
team-ia point 1890.1 ngua
liasü.

Tebur 10m air rifle event
nung Sheng bo point aika agi
timba kümatok, saka Himanshu
aser Rudrankksh na silver
atema kanga toktepa
asayaogo.

Rongjui/September 21,
2026 (Agencies): Chennai
Super Kings (CSK)-i sangdong
ka ajanga Indian Premier
League 2027 season atema
team head coach asütsü Zaheer
Khan shimba metetdaktsüogo.

Stephen Fleming England
indang Test team coach
akümba sülen pa melena
Zaheer shimogo. MS Dhoni-i
aniba team ya Fleming lenisüba
nung küm 17 asayaogo.

Zaheer ya iba franchise
indang head coach tasembuba
kümogo. Kepler Wesslers
(2008) aser Fleming (2009 to
2027) nati dang iba mapa bener
liasü.  2011 World Cup akokba
asayar ya India nunger
rongnungi iba club indang head
coach asütsü shimba
mezüngbuba coach asütsü.

Zaheer indang career nung
tang mezüngbuba franchise ka
indang head coach mapa

abentsü lir. Pa 2018 nungi 2022
tashi Mumbai Indians (MI)
indang director of cricket liasü
aser iba sülen cricket
development global head
kümdaktsü. Pa 2025 season
nung Lucknow Super Giants
(LSG) nunga inyakogo, saka
head coach mapa khen danga
inyakdanga maliasü.

Dhoni lenisüba nung India
team asayaba mapang Zaheer-
i anir bowler tem asaya liasü.
Left-arm pacer yagi 2011 World
Cup akokba mapang tongtibang
shilem agia pai iba asayamung
nung wicket 21 agi.

2015 küm Zaheer
international cricket asaya nungi
anisüngzükba sülen Dohni-i, pai
aniba team takok ya Zaheer dak
tulu ka keta liasü ta ashi.

2012 T20 World Cup nung
Dhoni-i, Zaheer ya Indian
bowling attack nung Sachin lir
ta ashi.

BAMD-i Nagaland Olympics atema selection trials ayonger

Asian Games: Air rifle final nung
Dhillon-i Silver & Patil-i Bronze angu

Zaheer Khan CSK head coach kümogo

